
L'ho fæto pe fâ primma a-ô gran Marin

Zeneize anche ûn elogio ne-ô dialetto,

Ch’ô parlava co-i so conçittadin;

Quæxi a fâghe ô regallo d'ûn massetto

De scioî nasciûe ne-a tæra, sotto ô çê,

E presso ô mâ, dove ô nasceiva Lê.


20

E poi, perchè mi diggo e sempre ho dito,

Che a-e mæ oëge ô vernacolo o l’è grato

Quanto ûña lingua, quand’ô l’è ben scrito,

Comme ô tumao do bosco a l’odorato

O me da gûsto, benchè meno fin,

Quanto a vainiglia e a rêusa d’ûn giardin.

E infin, perché sciccomme no me sento

De possede ûn bastante capitale

Per innalzâ a Colombo ûn monûmento

De bronzo o de granito e colossale,

Comme han fæto Egizien, Greci e Romani

Uña votta a-i so eroi e a-i so sovrani.

Anzi sciccomme no porrieivo manco

Alzâghene ûn almeno, comme quello

Chi è in mezo a l’Æguaverde in marmo gianco,

Che scibben che quarcosa ô l'ha de bello

Ne-i dettagli, no creddo poi ch’ô segge

Ne-ô complesso l’ottava de mävegge;


23

Pe conseguenza mi ho dovûo tegnime

Basso, e innalzâghene ûn in moîn e in prie

Nè grandioso, nè ricco, nè sublime,

Cioè-a-dî (lasciando stâ i allegorie)

Dedicâghene solo ûn comme questo,

Che ho scrito in versci, semplice e modesto...

